
					ਇਹ ਸਫ਼ਾ ਪ੍ਰਮਾਣਿਤ ਹੈ


ਅਵਤਲ ਕੰਢੀਂ ਟਾਈਬਰ ਦੇ ਜੀਹਦੀ

ਧਾਅ ਵਜਦੀ ਗੁੰਜਾਰ,

ਮਾਰੇ ਟੱਕਰਾਂ, ਮੁੜ ਮੁੜ ਆਵੇ,

ਪਾਣੀਆਂ ਉਪਰ ਤਾਂਡਵ ਨੱਚੇ

ਦਹਿਲਾ ਦੇਂਦੀ ਟਾਈਬਰ ਦੀ ਧਾਰ।

ਬਣ ਸੰਵਰ ਕੇ,ਪਹਿਨ ਪੱਚਰ ਕੇ,

ਕੀ ਅੱਜ ਉਹੀਓ ਖਲਕਤ ਆਈ?

ਕੰਮ ਧੰਦੇ ਛੱਡ ਕੇ ਸਾਰੇ,

ਕੀ ਛੁੱਟੀ ਹੈ ਫੇਰ ਮਨਾਈ?

ਕਿਵੇਂ ਕਰੇਗੀ ਫੁੱਲ ਵਰਖਾ ਹੁਣ,

ਉਸ ਦੀ ਆਮਦ ਉੱਤੇ ਇਹ,

ਰੱਤ ਪੌਂਪੀ ਦੀ ਨਾਲ ਹੈ ਜਿਸ ਨੇ

ਅਪਣੀ ਜਿੱਤ ਨੁਹਾਈ?

ਹੋਜੋ ਦਫਾਅ! ਘਰਾਂ ਨੂੰ ਜਾਓ,

ਸਜਦੇ ਕਰੋ ਦੇਵਤਿਆਂ ਅੱਗੇ,

ਡਿੱਗੋ ਗੋਡਿਆਂ ਭਾਰ,

ਉਹੀਓ ਨੇ ਬਸ ਬਖਸ਼ਣਹਾਰ

ਕੱਚੇ ਕੋੜ੍ਹੋਂ, ਕਚੀਲ ਪਲੇਗੋਂ

ਜਿਸ ਦੇ ਤੁਸੀਂ ਸ਼ਿਕਾਰ

ਹੋ ਹੀ ਜਾਣੈਂ ਅਕਿਰਤਘਣੋ

ਜਦ ਅੰਬਰੋਂ ਪੈਣੀ ਮਾਰ!

ਫ਼ਲਾਵੀਅਸ-:ਜਾਓ ਭਲਿਓ ਦੇਸ਼ਵਾਸੀਓ!

ਕਰੋ ਇਕੱਤਰ ਹਮ੍ਹਾਂ ਤੁਮ੍ਹਾਂ ਨੂੰ

ਸੱਦ ਲਿਆਓ ਟਾਈਬਰ ਦੇ ਕੰਢੇ;

ਕਰੋ ਤਲਾਫੀ ਏਸ ਗੁਨਾਹ ਦੀ;

ਪਾਓ ਕੀਰਨੇ, ਧਾਹਾਂ ਮਾਰੋ,

ਪਿੱਟੋ ਛਾਤੀਆਂ, ਪੁੱਟੋ ਝਾਟੇ,

ਵਗਣ ਨਿਰੰਤਰ ਅੱਥਰੂ ਧਾਰਾਂ,

ਟਾਈਬਰ ਦੇ ਵਿਚ ਹੜ੍ਹ ਆ ਜਾਵੇ;

ਸਭ ਤੋਂ ਨੀਵੀਂ ਇਸ ਦੀ ਧਾਰ,

ਤੋੜਕੇ ਕੰਢੇ, ਭੜੀਓਂ ਪਾਰ,

ਕਰ ਦੇਵੇ ਜਲ ਥਲ।

